
Rietbokke is relatief skaars maar hul
getalle op baie wildplase is groot

genoeg om volhoubare jag toe te laat.
FOTO: Koos Barnard.

V
ertel die ou domi-
nee eendag hoe hy
na die oorlog met sy
1947 Ford-bakkie
(hulle het mos sul-

ke lekker groot modderskerms
en breë treeplanke gehad) diep
in die rooi Kalahari huisbesoek
gedoen het.

Teen sononder trek hy weg
vanaf ’n korrelkop-oom se
plaas. Naby die huis is daar ’n
kraalstelsel met ’n paar hekke
waardeur hy moet ry, maar hy
let nie mooi op nie en glip deur
die verkeerde hek. Verdwaal
was sy voorland en ’n uur later
is hy terug by die oom.

Hy vra wéér pad en die oom
spring sommer op die Ford se
treeplank. “Ry reguit hier af,”
beduie die oom. “Draai links...
weer links en ry deur die hek.”
“Slap regs nou...” skrou die
oom. “Reguit, draai regs...” Ter-
wyl die Ford deur die dik sand
skuifel, spring die oom van die
treeplank af en beduie met die

hand. “Neuk reguit aan nou tot
by die grootpad. Ek weet nie
hoe jy mense hemel toe wil lei
as jy nie eens jou weg hier op
aarde kan vind nie.”

Nou vra ek ook, “Ken jy die
pad?” Almal se mouters staan
mos reggedraai om op ’n stywe
galop see toe weg te spring,
maar dis nie eintlik die pad wat
ek bedoel nie. Dis nie ’n pad
wat rêrig saak maak nie. Ek
praat van ander paaie... Bosveld
toe, K’roo toe, Kalahari toe.
Noord-Kaap se olienhoutbos-
veld en Suidwes se diep suide of
kameeldoringboomveld toe.

Moet nou nie vir my sê, ja jy
ken hom wantGoogleMaps het
jou gewys nie. Die rêrige pad is
veel meer kronkelrig. Ene waar-
op jy moet versuim en dit stuk-
stuk ontdek.

Sy vertrekpunt is daar waar jy
die seesand tussen jou tone uit-
vryf en jou mouter se neus huis
toe draai. Kry nou vis, kreef,
strandsambrele, sonolie en nat

wattelhout uit jou gestel terwyl
jou skedonk die myle vreet huis
toe. Dink slotaksies en snellers,
kruit en koedoebiltong of bos-
bok en bekruip. Om ’n pad reg
te vat, moet jy in die stemming
daarvoor kom.

By die huis gekom, loer da-
delik in die kluis. Olie die ok-
kerneuthoutkolf, voel of al die
skroewe vas is, haal die geweer
oor en lê ’n bietjie aan (ja, dit ís
’n buffel op die grasperk, nie ’n
hadeda nie).

Sodra die kinders se skool-
boeke oorgetrek is, vat die pad
geweerwinkel toe (laat genoeg
tyd daarvoor toe, dis groot ver-
dwaal). Daar’s allerlei nood-
saaklikhede waarsonder jy nie
kan klaarkom nie. Vir 2019...
nuwe koeëls wat doodter skiet
as dié wat jy in 2018 gebruik
het. Nuwe kalibers en gewere
ook. Bekyk en bevoel hulle. En
wat van daardie oulike nuwe
skoupie op die rak? Jou oë raak
juis nou swakker, het jy op die

strand agtergekom.
Wat van nuwe skoene? Ver

stap is dalk jou voorland en jou
een knie lol hoeka. Nuwe skiet-
stokke dalk ook, wild is duur, jy
kan nie bekostig om te kwes
nie. En natuurlik moet jy skiet-
baan toe om die nuwe ammuni-
sie of ladings te gaan toets.

Ja manne en dames, die nuwe
jaar lê braak, sy jagpaaie kron-
kelrig en ongekaart. Verdwaal
dus gerus daarop, maar vra kort-
kort pad by al die plekke waar
ander jagters ook gereeld ver-
dwaal, want voor jy jou kom
kry, is dit winter en tyd om die
pad van Google Maps te vat.

Mooi loop!

